
INNOVATSIYALARNI QO‘LLAB-QUVVATLASH VA RIVOJLANTIRISHDA 

TEXNOPARKLARNING EVOLYUTSIYASI 

 

B.F. Azimov 

Osiyo xalqaro universiteti 

 

O„zbekistonda olib borilgan islohotlar natijasida tadbirkorlik sektori va tadbirkorlikni 

qo„llab-quvvatlash infrastrukturasi to„la shakllanib ulgurdi. Endilikda mamlakat 

iqtisodiyoti yangi marralarni egallashga tayyor bo„lishi uchun innovatsion iqtisodiyotni 

qo„llab-quvvatlash infrastrukturasiga yuqori ehtiyojlar sezilmoqda. Kuzatishlar bu borada 

quyidagi masalalar va muammolar haliyam o„z yechimini kutib yotganligini ko„rsatib 

turibdi:  

- O„zbekistonda innovatsiyalarni qo„llab-quvvatlash infratuzilmasi tizim sifatida to„la 

ro„yobga chiqmagan;  

- Alohida OTM larda yaratilgan ishlanmalarning ishlab chiqarishga ko„chishi qiyin 

kechmoqda;  

- OTM da ilmiy-tadqiqot yo„nalishlari amaliyot talablariga to„la mos kelmaydi;  

- Biznes yangiliklarni, nou-xauni qo„llashning ahamiyatini to„liq tushinib yetmagan va 

hokazo.  

O„z iqtisodiyotini innovatsion rivojlantirish yo„lidan borayotgan mamlakatlar tajribasi 

shuni ko„rsatib turibdiki, milliy iqtisodiyotni innovatsion rivojlantirish va xalqaro 

raqobatbardoshligini mustahkamlashda texnoparklar almashtirib bo„lmas vositadir.  

Texnoparklarning paydo bo„lganiga qariyb 70 yil bo„layotgan bo„lsa-da, hozirgi kunda 

ularning butun faoliyatii aniq va to„liq ochib berishga yetarli bo„lgan, ko„pchilik 

tomonidan qabul qilingan aniq bir ta‟rif mavjud emas.  

2002 yilda Texnologik parklarning Xalqaro Assotsiatsiyasi quyidagicha ta‟rifni taklif 

etgan: "Texnologik park – bu asosiy maqsadi innovatsion madaniyatni ilgari surish bilan 

mahalliy jamoatchilikning farovonligini, shuningdek innovatsion biznesning va ilmiy 

tashkilotlarning musobaqalashuvini oshirish bo„lib hisoblangan mutaxassislar tomonidan 

boshqariladigan tashkilot. Bu maqsadlarga erishish uchun texnopark universiyetlar, 

ilmiy-tekshirish institutlari, kompaniyalar va bozorlar orasida bilimlar va texnologiyalar 

oqimini rahbatlantiradi va boshqaradi. Inkubatsion jarayonlar va mavjud 

kompaniyalardan yangilarini chiqarish (spin-off processes) jarayonlari yordamida 

innovatsion kompaniyalarning paydo bo„lishi va o„sishini osonlashtiradi. Texnoparklar 

maydonlardan tashqari boshqa yuqori sifatli xizmatlarni ko„rsatadi". Shuningdek, 

Texnologik parklarning Xalqaro Assotsiatsiyasi “texnologik park” terminini “ilmiy 

park”, “texnopol”, “texnologik areal”, “tadqiqot parki” kabi terminlarga ekvivialent 

ekanligini ham ta‟kidlaydi. Buyuk Britaniyada odatda “Ilmiy park”, AQShda “Tadqiqot 

parki”, Rossiyada “texnopark” va masalan, Yaponiyada “texnopolis” nomlari keng 

tarqalgan.  

Ikkinchi Jahon urushidan keyin texnoparklar dastlab AQShning Stenford 

Universitetida paydo bo„ldi. Asosiy g„oya – kutilganidan ko„p qabul qilingan talabalar 

tufayli 276 o„quv yurtini moliyalashtirish masalalaridan boshlandi. Universitet katta yer 

maydoniga (32 km² atrofida) ega bo„lib turib, uni sotish huquqiga ega emasdi. Yuzaga 

kelgan shart-sharoitni inobatga olib yer maydonlarini ofislar sifatida uzoq muddatli 

ijaraga berish taklifi kiritildi. Shunday chora bilan ta‟lim muassasasi daromad ola 

boshladi, kompaniyalar esa, lizing instrumentlaridan foydalana boshlashdi. Ijarachilar 

sifatida faqat yuqori texnologiyali ishlab chiqaruvchi kompaniyalar ishtirok etishi 

mumkinligi shart qilib qo„yildi-ki, bu bitiruvchilarni ish bilan ta‟minlash masalasini va 

bir vaqtning o„zida yuqori malakali kadrlar yetishmasligi muammosini hal etishga 

ko„maklashdi. Stenford Universiteti Muhandislik fakulteti dekani professor F. Terman 

g„oyasining Universitet hududida amalga oshirilishi Kremniy (keyinchalik Silikon) 

vodiysining paydo bo„lishiga olib keldi.  

Dastlabki Yevropa ilmiy parklari 20 asrning 70 - yillarida paydo bo„la boshladi va 

AQSH texnoparklari o„xshash ko„rinishlarni namoyon eta boshladi. Ular odatda, bitta 

ta‟sischi tomonidan tuzilgan edi, asosiy faoliyat turi esa, ilmsig„imli firmalar egalariga 

yerni ijaraga berishga yo„naltirilgan edi. Ammo Yevropa texnoparklarining o„sish 

sur‟atlari juda past edi. Vaziyatni o„nglash maqsadida ilmiy parklar qoshida texnologik 

biznes inkubatorlari, ya‟ni endi ish boshlaydigan innovatsion kompaniyalarni 

joylashtirish uchun binolar paydo bo„la boshladi. Inkubatorlar ishlab chiqarish binolari 

taqdim etishardi, bir qancha zaruriy xizmatlar to„plamini taklif etishardi, shuningdek 

investorlarni topish va mahalliy Universitet va ilmiy markazlar bilan aloqalarni 

ta‟minlashga imkon qidirishardi.  

Zamonaviy prinsiplardagi texnoparklar Tomsk boshqarish tizimlari va 

radioelektronika Davlat universiteti qoshida 1990 yilda tashkil etilgan Tomsk ilmiy va 

texnologik parki Rossiyada birinchi sanaladi. O„sha paytlarda tashkil etilgan va samarali 

faoliyat yuritayotgan texnoparklardan Qozon shahridagi Informatsion texnologiyalar 

parki (IT-park), Zelenograd shahridagi Moskva elektron texnikalar instituti qoshidagi 

texnopark, Moskva Davlat Universiteti qoshidagi Ilmiy park va boshqalardir.  

O„zbekistonda texnoparklar faoliyati 1991-96 yillarda qariyb barcha oliy o„quv 

yurtlarida yo„lga qo„yilgan, ammo o„sha paytdagi texnoparklarning qariyb hammasini 

tashkil etish yuqori turuvchi boshqarish organlari tashabbuslari natijalari edi, ularning 

faoliyati muvafaqqiyatsiz chiqqan. Hozirgi kunda eng ko„zga ko„ringan texnoparklar 

sirasiga Turin politexnika instituti Toshkent filiali qoshidagi texnoparkni, Toshkent 

Davlat Texnika Universiteti qoshidagi texnoparkni va O„zbekiston Milliy Universiteti 

qoshidagi Yuqori texnologiyalar markazini sanash mumkin.  

O„zbekistonda texnoparklarni tashkil etishning haddan ziyod katta imkoniyatlari 

mavjud va juda muhim vazifalardan biri sifatida e‟tirof etilmoqda. Texnoparklarning 

ahamiyati shundaki, ular orqali ilmi-fanda yaratilgan yangiliklar yaratilgan sharoitlar bois 

ishlab chiqarishga tezda ko„chib o„tadi.  

Yuqori malakalarni bo„lishish natijasida g„oyalardan yuqori raqobatbardosh 

biznesgacha o„stirish imkoniyatlari mavjud. Hozirgi kunda dunyodagi texnparklarning 26 

foizi axborot texnologiyalariga, 20 foizi biotexnologiyalarga, 19 foizi elektronikaga, 8 

foizi atrof-muhitni asrash sohasiga, 6 foizi yangi materiallarga, 5 foizi kimyoviy ishlab 

chiqarishlarga, 9 foizi qishloq xo„jaligi sohasidagi, va 7% boshqa sohalarga 

ixtisoslashgan.  

Bizning fikrimizcha, O„zbekistonda tashkil etiladigan texnoparklarning quyidagi 

funksiyalari ustivor bo„lishi kerak:  

- mintaqa iqtisodiy o„sishini rag„batlantirish;  

- mintaqa iqtisodiy salohiyatini yuksaltirish; 

 - yangi ish o„rinlarini yaratish;  

- mahalliy iqtisodiyotni diversifikatsiyalash; 

 - sanoatlashtirish; 

 - sanoat va tijorat innovatsiyalarini joriy etish; 

 - yangiliklarni, bilimlarni, nou-xauni, texnologiyalarni oson amaliyotga ko„chirish, 

tijoratlashtirish; 

 - axborot va qurilish infrastrukturasidan birgalikda foydalanish va hokazo. 

